
Резюме.
Ushbu maqolada talabalar turistik faoliyatining ta’lim - tarbiyaviy imkoniyatlari, talaba – yoshlarimizni turistik faoliyatga jalb qilishning zaruriy shartlari, turizm faoliyatining tarbiyaviy vazifasi, o’quv va kognitiv funksiyasi, talabalarning turistik faoliyatini tashkil etish va rivojlantirishda pedagogikaning asosiy tamoyillari keltirilgan. 
           Kalit so’zlar: Turizm, turistik faoliyat, madaniyat,  kognitiv funksiya,  pedagogik tamoyillar
PEDAGOGICAL OPPORTUNITIES OF STUDENT TOURISM
Abstract.
This article presents the educational and upbringing possibilities of students' tourism activities, the necessary conditions for involving our student youth in tourism activities, the educational task of tourism activities, the educational and cognitive function, and the basic principles of pedagogy in organizing and developing students' tourism activities.
Keywords: Tourism, tourist activity, culture, cognitive function, pedagogical principles

Öğrenci turizminin pedagojik olanakları
Özet.
[bookmark: _GoBack]Bu makalede, öğrencilerin turistik faaliyetlerinin eğitimsel ve eğitici olanakları, öğrenci gençlerimizi turistik faaliyetlere dahil etmenin gerekli koşulları, turizm faaliyetlerinin eğitici görevi, eğitimsel ve bilişsel işlevi, öğrencilerin turistik faaliyetlerinin organizasyonu ve geliştirilmesinde pedagojinin temel ilkeleri sunulmuştur.
          Anahtar kelimeler: turizm, turistik faaliyet, kültür, bilişsel işlev, pedagojik ilkeler
Kirish.
Bugungi kunda turizm sohasi mamlakatlar va mintaqalar iqtisodiyotini rivojlantirish uchun muhim ahamiyat kasb etishini va u XXI asr jahon xo’jaligining ustuvor tarmoqlaridan biri ekanligini alohida ta’kidlash lozim. 
O’zbekiston zamonaviy turizm industriyasini rivojlantirish uchun barcha zarur manbalarga ega. Buyuk ipak yo’lida joylashgan Vatanimiz qulay iqlim sharoitlariga, boy tarixiy, madaniy merosga va ayni paytda ham ichki ham xalqaro turizmni rivojlantirish uchun yuqori salohiyatga ega. Shuningdek, O’zbekiston Respublikasi boy ma’naviy – madaniy merosga, turli – tuman tarixiy – arxeologik ob’yektlarga, qulay tabiiy - iqlim sharoitlarga va ko’p tarmoqli ijtimoiy infratuzilmaga ega bo’lib, bu esa turizmning turli shakllarini ildam rivojlantirish uchun barcha shart – sharoitlarni yaratadi.
Turistik sohani rivojlantirish bo’yicha respublikada qisqa davr mobaynida bir qator chora – tadbirlar amalga oshirildi. Ozbekistonning turizm salohiyatini kompleks  rivojlantirishga yo’naltirilgan yigirmadan ortiq normativ – huquqiy hujjatlar qabul qilindi.
O‘zbekiston Respublikasi Prezidentining 2019-yil 5-yanvardagi PF-5611-son farmonida turizm tarmog‘i uchun kadrlar tayyorlash, qayta tayyorlash va malakasini oshirish tizimini takomillashtirish, ijtimoiy, madaniy-rivojlantiruvchi, ekologik, etnomadaniy hamda qishloq turizmi dasturlarini ishlab chiqish va amalga oshirish,  umumiy va kasb-hunar ta’limi dasturlariga turistik ekskursiya tadbirlarini kiritish masalalari keltirilgan[footnoteRef:1]. Demak, yuqorida keltirilgan masalalardan kelib chiqqan holda biz umumiy o’rta, o’rta maxsus professional ta’lim, oily ta’lim muassasalari talabalarining ijtimoiy – madaniy faolliklarini oshirishimiz, turistik kompetensiyalarini rivojlantirishimiz bugungi kunda dolzarb masala hisoblanadi.  [1:  O‘zbekiston Respublikasi Prezidenti Sh.Mirziyoyev.“O‘zbekiston respublikasida turizmni jadal rivojlantirishga oid qo‘shimcha chora-tadbirlar to‘g‘risida” Toshkent sh.,2019-yil 5-yanvar,PF-5611-son. – B.1. www.lex.uz.] 

          Talabalarning turistik faoliyatini tashkil etish va rivojlantirishda pedagogikaning asosiy tamoyillari alohida ahamiyatga ega. Chunki, har bir faoliyatni amalga oshirish uchun zarur bo’lgan muayyan qonun – qoidalari, talablari mavjud. Tamoyil (yunoncha «principium») – biror-bir nazariyaning asosi, negizi, asosiy boshlang’ich qoidasi; boshqaruvchi g’oya, faoliyatning asosiy qoidasi; umumlashtirilgan talab degan ma’noni anglatadi.[footnoteRef:2] [2:  Pedagogika nazariyasi va tarixi. 1qism. Pedagogika nazariyasi. Oliy o‘quv yurtlari uchun darslik./ M.X.Toxtaxodjayevaning umumiy tahriri ostida. “Iqtisod-moliya”, 2007.- b.85. 
] 

        Talaba – yoshlarimizni turistik faoliyatga jalb qilishning zaruriy shartlari shundan iboratki, turizm faoliyatining ta’limiy, sog’lomlashtiruvchi, rivojlantiruvchi funksiyalari bilan birga tarbiyaviy vazifasi ham mavjud.
          Zamonaviy oliy ta’limning maqsadi talabalarda nafaqat kasbiy bilim va malakalarni, balki turli xil hayotiy vaziyatlarni hal qilish va guruhda samarali ishlashga imkon beradigan kompetensiyalarni shakllantirishdan iboratdir. Ushbu jarayonda yoshlarning turistik faoliyati,  ayniqsa, uning pedagogik imkoniyatlarini to’liq ro’yobga chiqarish muhim ahamiyatga ega. 
Turizm faoliyatining tarbiyaviy vazifasi quyidagicha ifodalanishi mumkin:  
· Yoshlarda altruistik hayotiy pozitsiyani tarbiyalash; 
· Shaxs barqarorligi, shaxs mustaqilligi, qiyinchiliklarga bardosh berish qobiliyati, qat’iyatlilik va iroda mustahkamligi; 
· Ochiqlik, insonlarga hurmat. 
· Muomala madaniyati, do’stona muloqot;
· O’z Vatanini sevish, vatanga muhabbat tuyg’usi;
· O’z Vatani bilan faxrlanish, g’ururlanish hissi;
Ushbu maqsadlarni amalga oshirish talabalarning shaxsiy harakatlarini tahlil qilish, o’z-o’zini va o’rtoqlarining harakatlarini baholash, o’zini - o’zi bilishga intilish qobiliyatini rivojlantirish jarayonida ro’y beradi.
Turizmning o’quv va kognitiv funksiyasi talabalar tomonidan ijtimoiy muhitni o’zlashtirish jarayonida amalga oshiriladi. Yo’nalishlar va sayohat joylarining xilma – xilligi yoshlarning  bilimga bo’lgan ehtiyojlarini, yangiliklarga bo’lgan qiziqishlarini yuzaga chiqaradi.
 Turistik faoliyat jarayonida atrof-muhitni bevosita idrok etish talabalarning geografiya, botanika, zoologiya fanlaridan olgan bilimlarini aniqlashtiradi, to’ldiradi va tizimlashtiradi, talabalarga fanlararo aloqalarni o’rnatishga imkon beradi. Turli tabiat hodisalarini  kuzatish esa fizika, kimyo, biologiya va boshqa tabiiy fanlarni yaxshiroq tushunishlariga yordam beradi, ularga bo’lgan qiziqishni rivojlantiradi. Aniq ketma – ketlikda qurilgan turizmga oid tadbirlar talaba uchun vatan chegaralarini kengaytiradi, uni o’z uyining ostonasidan, shahri yoki qishlog’idan to’g’ridan - to’g’ri Vatanimizning kengligiga olib boradi. Tabiat bilan aloqa bolalar qalbida noyob estetik kechinmalar yaratadi. Bu tadbirlar talabalarda vatanga muhabbat, milliy boyliklarimizni asrash va ko’paytirish istaklarini tarbiyalaydi.
Sayohatlar, ayniqsa, piyoda sayohatlar ijtimoiy – madaniy muhitni o’rganishda katta ta’sir ko’rsatadi. Tarixiy obidalar bilan tanishish, boy tarixiy o’tmishga ega joylarga tashrif buyurish yosh sayyohlarni tariximizning qahramon sahifalari bilan tanishtirishga imkon beradi.
Turistik mashg’ulotlarida yosh sayyohlar xalq madaniyati, kundalik hayotining xususiyatlari, iqtisodiyoti va turli millat va elatlarning hunarmandchiligi bilan tanishadilar.  Xalqning tarixini bilish,  urf – odatlar va an’analariga  rioya qilish insonlarda o’zaro hurmatni tarbiyalashga yordam beradi. Yosh sayyohlar nafaqat tarixiy voqealar haqidagi kitoblarni o’qishadi, balki aniq tarixiy voqealar joylarini o’z ko’zlari bilan ko’rishadi, tasavvurlarida tarixiy voqealar qatnashchisiga aylanishadi .
Turizm faoliyatining sog’lomlashtiruvchi funksiyasi yosh avlod fiziologik rivojlanishini yaxshilashga qaratilgan. Tana jismoniy harakatlanishining yuklamasi vaqt o’tishi bilan teng ravishda taqsimlanadi, uning dam olishi va asta –  sekin o’sib borishi odamning jismoniy holatiga ijobiy ta’sir ko’rsatadi. Bir kecha – kunduz havoda bo’lish, chodirlarda yashash o’sayotgan organizmning chiniqishiga yordam beradi. Odatda turizm bilan muntazam ravishda shug’ullanadigan odamlar deyarli shamollashdan aziyat chekmaydilar. Turizm sog’lom turmush tarziga o’rgatish jarayonida amaliy ko’nikmalarni shakllantirishga yordam beradi. Hududni o’rganish va bilish, tabiiy to’siqlarni yengib o’tish, har qanday tabiiy muhitda hayotni tashkil qilish – bularning barchasi faqat sayohatlar paytida shakllanadi. Masalan, qop ichida harakatlanish chidamlilik, kuchlilik, muvofiqlashtirish, chaqqonlik va boshqalarni rivojlantirishga yordam beradi.
Prinsiplar
Talabalarning turistik faoliyatini tashkil etish va rivojlantirishda pedagogikaning asosiy tamoyillari alohida ahamiyatga ega.
Maqsadlilik tamoyili turistik faoliyatda muhim ahamiyatga ega. Ushbu tamoyilga rioya qilish, turizmni umuman ta’lim vazifalariga muvofiq ravishda tashkil etish, ijobiy insoniy fazilatlarni shakllantirishni o’z ichiga oladi, ya’ni  turizm faoliyatining mazmuni, shakllari va usullarini belgilaydi.
         Fanning didaktik tamoyili, asosan, turistik faoliyatini tashkil etishda, rejalashtirishda qo’llaniladi va ushbu muammoni hal etishga tizimli yondoshishda amalga oshiriladi. Ushbu tamoyil talabalarning turistik faoliyatida tegishli ishlarni bajarishga tayyorlashda, sayohat zonasini o’rganishda, to’plangan materiallarni qayta ishlashda ham amalga oshiriladi.
Turistik faoliyatga pedagogik rahbarlik va talabalar tashabbuskorligining uzviy bog’liqligi tamoyili ham muhim ahamiyatga ega bo’lib, talabalar jamoasidagi o’zaro munosabatlarda mas’uliyatlilik, o’zaro hurmat va ishonch kabi xislatlar ustunligini ta’minlashga xizmat qiladi. Ushbu jihatdan turistik muhit shaxsni muvaffaqiyatli ijtimoiylashuviga, ijtimoiy kompetensiyalarini samarali rivojlantirishga yordam beradi. 
Turistik faoliyatini tashkil etish jarayonining muhim didaktik tamoyillaridan biri bu - bilish jarayonining yaxlitligi va pedagogik ta’sirning birligi tamoyilidir. Ushbu faoliyat bir vaqtning o’zida talabalar shaxsiyatining intellektual, hissiy va ixtiyoriy sohalariga ta’sir ko’rsatishga, ta’lim va sog’liqni saqlash jarayonlarini uzviy bog’liq ravishda birlashtirishga qodir.
Jamoaviylik tamoyili turistik faoliyatda alohida o’rin tutadi, chunki bu tamoyil talabalarga turistik yo’nalishdagi barcha qiyinchiliklarni yengib, vazifalarni samarali  bajara olishlariga va ma’lum yutuqlarga erishishlariga yordam beradi. Turistik jamoani rivojlantirishda ushbu tadbirda birgalikdagi faoliyat muhim ahamiyatga ega, uning davomida o’zaro ta’sir, o’zaro yordam, o’zaro bog’liqlik, o’zaro himoya mavjud. Jamoaviylik tamoyilining amalga oshirilishi tufayli turizm insonga har tomonlama ta’sir ko’rsatadigan samarali vositaga aylanmoqda.
Tyutor va talabalar o’rtasida munosabatlarni o’rnatishda asos va ko’rsatma - shaxsga nisbatan talabchanlik va mas’uliyatlilik munosabati tamoyilidir. Ushbu tamoyilning talabalar turistik faoliyatida amalga oshirilishi o’ziga xos xususiyatlarga ega.  Rahbarning bolalar salomatligi va hayoti uchun javobgarligi undan bolalar hayotining barcha sohalari haqida xabardor bo’lishni talab  qiladi. Bunga norasmiylik, ishonch munosabatlari orqali erishiladi. Safar va qo’shma tadbirlar qanchalik ko’p bo’lsa, o’qituvchi talabalar haqida ko’proq ma’lumotga ega bo’ladi. Ko’pincha, sayyohlik guruhining rahbari o’spirinning qarindoshlariga qaraganda bolaning ichki dunyosini aniqroq anglashi sodir bo’ladi. Xarakter, fe’l - atvor, qobiliyat, moyillik, fikrlar, tajribalar va boshqalar haqida bilim yetakchiga o’quvchilar shaxsiyatining ayrim jihatlarini rivojlantirish bo’yicha maqsadli ishlarni yanada samarali olib borishga imkon beradi. SHunday qilib, bolalarga individual yondoshish prinsipini amalga oshirish o’qituvchiga talabalarning ijobiy fazilatlariga tayanib, qiyin vaziyatlarda har kuni yordam ko’rsatishga, ta’limiy  ta’sir ko’rsatishning turli usullarini qo’llashga imkon beradi.
Turistik faoliyatda izchillik va tizimlilik tamoyili muhim rol o’ynaydi. Uni amalga oshirish shunday pedagogik tizimni qurishni o’z ichiga oladiki, unda barcha tarkibiy qismlar yaxlit birlikni tashkil etadi, shu bilan birga turizm ishlarida pedagogik jarayonning uzluksizligi, o’quv ishlarida izchil va tizimli bo’lishi muhimdir.
          Pedagogika fanining mazmuni va mohiyati bugungi kunda boyib bormoqda. Chunki, mamlakatimizda ichki va xalqaro turizmni rivojlantirishga qaratilgan ijobiy o’zgarishlar ro’y bermoqda, sayyohlik maskanlari yangidan tashkil qilishga kirishildi, zamon talablariga javob beradigan turistik xizmarlar yo’lga qo’yilmoqda. Bularning barchasi o’z navbatida kelajak yoshlarimizni ham turistik faoliyatga tayyorlash, ularda sayyohlik kompetensiyalarini shakllantirish lozimligini ko’rsatadi. 
Xulosa
Shunday qilib, talabalarning turistik faoliyati hamma tomonidan, istisnosiz, pedagogikaning o’ziga xos o’zaro ta’sirida tartibga solinadi deb ta’kidlash mumkin. Talabalarning turistik faoliyatida pedagogika tamoyillarini amalga oshirish samaradorligining muhim sharti ularning turizmning asosiy yo’nalishlari, qonunlari, qoidalari va an’analarini mustahkamlashidir. Hozirgi kunda talaba – yoshlarning turistik faoliyatini samarali tashkil qilishda bevosita pedagogikaning tamoyillariga tayanamiz. Demak, talaba – yoshlarda turistik madaniyat, sayyohlik faoliyatida ijtimoiy – madaniy kompetensiyalarni rivojlantirish uchun turizm pedagogikasi bo’yicha bilim, ko’nikma hamda malakalarni ham tarkib toptirish zarur.

